
 
Pou Piblikasyon Imedya: 14/02/2020  GOUVÈNÈ ANDREW M. CUOMO 

 

 

GOUVÈNÈ CUOMO ANONSE GEN 15 MILYON DOLA ANPLIS KI DISPONIB POU 
EDE NOUYÒKÈ YO K AP FÈ FAS AK IJANS CHOFAJ  

  
Pwogram Asistans pou Enèji nan Kay la ofri yon dezyèm avantaj ijans pou kay ki 

gen difikilte chofaj  
  

Fanmi ki kalifye yo kapab resevwa jiska 2,200 dola pou ede chofe kay yo pandan 
ivè sa a  

  
  
Gouvènè Andrew M. Cuomo te anonse jodi a gen 15 milyon dola anplis ki disponib pou 
ede Nouyòkè ki kalifye k ap fè fas ak ijans pou chofaj nan kay. Apati madi 18 fevriye, 
fanmi yo ka aplike pou yon dezyèm avantaj ijans atravè Pwogram Asistans pou Enèji 
nan Kay - oswa HEAP - si yo gen risk pou pa gen kabiran oswa pou yo koupe sèvis 
piblik yo a epi te deja resevwa asistans nan men HEAP ivè sa a. Anplis de sa, delè pou 
aplike pou avantaj HEAP regilye ak ijans lan te pwolonje jiska 24 avril. Avèk finansman 
anplis sa a, fanmi ki kalifye yo ka resevwa jiska 2,200 dola nan men HEAP pou ede 
ranbouse depans chofaj nan kay yo pou ivè sa a.  
  
"Kòm tanperati yo kontinye bese nan tout kote nan eta a, gen plis Nouyòkè ki gen 
difikilte ak gwo depans pou chofe lakay yo", Gouvènè Cuomo te deklare. "Finansman 
anplis sa a pral ede garanti sila yo ki pi vilnerab pami nou rete cho pandan peryòd ivè 
sa a epi mwen ankouraje nenpòt moun ki gen bezwen èd pou peye bòdwo chofaj yo 
pou aplike pou asistans enpòtan sa a."  
  
Nòmalman, fanmi yo sèlman kalifye pou resevwa yon avantaj HEAP regilye chak ivè, 
epi apre sa yon avantaj HEAP ijans nan ka yon kriz enèji. Apati madi, fanmi ki te deja 
resevwa yon avantaj regilye ak ijans pandan sezon HEAP sa a pral kapab aplike pou 
asistans anplis si y ap fè fas ak posiblite pou gen yon sèvis piblik ki sispann oswa 
manke kabiran chofaj san yo pa gen resous disponib pou replen li.  
  
Demann pou HEAP nan tout eta a rete wo. Jiskaprezan, pandan ivè sa a, plis pase 1.2 
milyon fanmi te resevwa yon avantaj HEAP regilye avèk plis pase 40,000 sila yo k ap 
resevwa avantaj HEAP ijans.  
  
Kantite yon fanmi resevwa nan men HEAP depann de revni yo, gwosè fanmi an epi 
kijan yo chofe kay la. Yon fanmi ki gen kat moun ka genyen yon revni jiska 57,564 dola 
pa ane pou fanmi an, oswa 4,797 dola pa mwa epi li ka toujou kalifye pou jwenn èd.  
  
Sou sipèvizyon Biwo pou Asistans Tanporè ak Andikap (Office of Temporary and 
Disability Assistance) la, y ap aksepte aplikasyon pou HEAP ijans nan depatman lokal 



sèvis sosyal yo an pèsòn oswa nan telefòn. Ou ka jwenn yon lis biwo dapre konte yo isit 
la.  
  
Komisè Biwo pou Asistans Tanporè ak Andikap Eta New York la, Mike Hein, te 
deklare, "HEAP sèvi kòm yon kòd sovtaj enpòtan pou anpil Nouyòkè ki gen difikilte pou 
peye bòdwo chofaj yo. Pwogram sa a itil espesyalman pou fanmi ki gen revni ba yo ki 
peye yon gwo pousantaj nan revni yo pou depans enèji, sa ki pèmèt yo ekonomize lajan 
pou lòt bezwen nan kay la".  
  
Greg Olsen, ki se Direktè Pwovizwa Biwo pou Granmoun Aje (Office for the 
Aging) Eta New York la, te deklare, "Kondisyon tan frèt la ka difisil pou tout moun men 
li ka danjere espesyalman pou granmoun aje yo ki gen risk pou pa gen kabiran oswa 
gen sèvis piblik yo ki sispann. HEAP se yon eleman enpòtan nan ede Nouyòkè ki gen 
revni ba yo kenbe sante ak endepandans yo epi, san avantaj enpòtan sa a, anpil moun 
pa t ap kapab rete lakay yo".  

Lòt nouvèl disponib sou sitwèb www.governor.ny.gov 

